
یه‌كسانیی نێوان نێر و مێ

مه‌به‌ست له‌ یه‌کسانی نێوان نێر و مێ ئه‌وه‌یه‌،  کەهەردوو ڕەگەزی نێر و مێ لە کۆمه‌ڵگەدا هەمان ماف و هەمان ئه‌رکیان هەبێت و هەردوو لا خاوه‌نی ده‌رفه‌تی یه‌کسان بن. هه‌روه‌ها یه‌کسانی دادوه‌ریی لە دابه‌شکردنی به‌رپرسیارێتیش ده‌گه‌یه‌نێت هه‌م له‌ ناو خێزان و هه‌م له‌ناو کۆمه‌ڵگەدا. 
 یاسای یه‌کسانیی له‌ نه‌رویج  له ‌ساڵی ١٩٧٨ دا بڕیاری له‌سه‌ر درا. ئه‌م یاسایه‌ گەرەنه‌تی ئه‌وه‌ ده‌کات، که‌ ژن و پیاو وه‌کو یه‌ک هه‌ڵسوکه‌وتیان له‌گه‌ڵ بکرێت. یاساکه‌ بۆ هه‌ردوو ڕه‌گه‌ز گرنگه‌، به‌ڵام ‌ زۆرتر جەغت له‌سه‌ر پله ‌و پایه‌ی ژن دەکاتەوە‌. لە نەرویج، له زۆرینه‌ی بواره‌كاندا ژن پایه‌ و مافی یه‌كسانی هه‌یه له‌گه‌ڵ پیاواندا. له ساڵی 1986 دا نزیكه‌ی نیوه‌ی پێكهاته‌ی حكومه‌ت  % ٤٤ و له ساڵی ١٩٩٠ دا  % ٤٧ له ژنان بوون.
هۆكارێكی مێژوویی ئه‌م دیارده‌یه لە نەرویجدا ده‌گه‌ڕێته‌وه بۆ سه‌ده‌كانی ناوه‌ڕاست، كه هه‌ر كێڵگه‌یه‌ك دابه‌ش كرابووه سه‌ر دووبه‌ش. به‌شێكیان ژن به‌ڕێوه‌ی ده‌برد و به‌شێكی تریان پیاو به‌ڕێوه‌ی ده‌برد، هه‌ربۆیه بوونی ژن گرنگ بوو. فرێدریش ئینگڵس، كه له‌گه‌ڵ كارل ماركسدا هاوكار بووه زۆر سه‌رسام بووه به "نورا"ی ناو درامای "بووكه‌شووشه‌ی ناوماڵ"ی هێنریك ئیبسن. هه‌ربۆیه خۆی فێری نه‌رویجی كرد و باوه‌ڕی هێنا كه هۆكاری پێگه‌ی به‌هێزی ژن له كۆمه‌ڵگه‌ی نه‌رویجیدا ده‌گه‌ڕێته‌وه بۆ نه‌بوونی سیسته‌می ده‌ره‌به‌گایه‌تی له كۆمه‌ڵگه‌ی نه‌رویجیدا. به‌ڕای ئه‌و بوونی جووتیاری ئازاد؛ ئافره‌تی ئازادی لێده‌كه‌وێته‌و. جێگای ئاماژه‌پێکردنه‌ که‌ ئافره‌ت له‌ نه‌رویج هه‌ر له ساڵی (١٩١٣)ه‌وه مافی ده‌نگدانی پێبه‌خشراوه. واتا دووهه‌م وڵاته پاش فینلاند.
ده‌توانین بڵێین هۆكاری سه‌ره‌كی بوونی ڕێژه‌یه‌کی زۆری‌ ئافره‌تان له حكوومه‌ت و په‌رله‌مانی نه‌رویجدا، ده‌گه‌ڕێته‌وه بۆ بوونی بزووتنه‌وه‌ی نوێی فێمینیستیی ئافره‌تان له ساڵانی حه‌فتاكاندا. به‌هۆی سه‌رهه‌ڵدانی ئه‌م بزووتنه‌وه‌یه‌ ئافره‌تان هه‌لی زیاتریان بۆ ڕه‌خسا بۆ چوونه‌ده‌ر له‌ ماڵ به‌ مه‌به‌ستی كاركردن. ئیتر له ‌ڕووی ئابوورییه‌وه بوونه خاوه‌نی گیرفانی خۆیان و چیدی وابه‌سته‌ی پیاوان نه‌مابوون. هه‌روه‌ها زۆر له ئافره‌تان چالاكانه‌ به‌شداریان له‌ کاری سیاسیدا کرد. 
ژنان ساڵانێکی زۆر خه‌باتیان بۆ یه‌کسانی كردووه، پێش ئه‌وه‌ی که‌ یاسای یه‌کسانی بڕیاری له‌سه‌ر بدرێت. ژنان له‌ ساڵی ١٨٥٤ دا مافی میراتی وه‌ک پیاوانیان وه‌رگرت، و له‌ ساڵی ١٨٦٤ دا ئه‌و ژنانه‌ی که‌ هاوسه‌ریان نه‌بوو مافی ئه‌وه‌یان وه‌رگرت که‌ ده‌سه‌ڵاتی خۆیان هه‌بێت، واته‌ سه‌ربه‌خۆ بن. له‌ کاتێکدا ئه‌و ژنانه‌ی که‌ هاوسه‌ریان هه‌بوو، تا پێش ساڵی ١٨٨٨ ئه‌و مافه‌یان نه‌بوو. 

له‌لایه‌کی تره‌وه‌ کۆمه‌ڵه‌ی ئافره‌تانی نه‌رویجیی له‌ ساڵی ١٨٨٤ دا دامه‌زرا، که‌ هه‌م ژن و هه‌م پیاو بۆیان هه‌بوو ببنه‌ ئه‌ندامی ئه‌م کۆمه‌ڵه‌یه‌. جگه‌ له‌وه‌ له‌ کۆتایی ساڵانی (١٨٠٠) ه‌کاندا ژنان توانییان ده‌رفه‌تی خوێندن و هه‌ڵبژاردنی کار به‌ده‌ست بهێنن.  وه‌ له‌ ساڵی ١٨٧٠ وه‌ ژنان مافی بوون به‌ مامۆستایان وه‌رگرت. ژنانی چینی کرێکار زۆر ده‌مێک بوو کاری کارگه‌کانیان ده‌کرد‌. نزیکه‌ی ١/٣ی هه‌موو ئه‌و ژنانه‌ی که‌ له‌ ته‌مه‌نی کارکردندا بوون، له‌ کۆتایی ساڵانی ١٨٠٠ کاندا کاری به‌ مووچه‌یان هه‌بوو. زۆربه‌یان گه‌نج و بێ هاوسه‌ر بوون. 
لە کوردستان، بەهۆی نەبوونی دەوڵەتی سەربەخۆ، ئەوا یاسایەکی تایبەت بە یەکسانیی هاوبەش نابینرێت. لە کوردستانی باشوور (عیراق)، پەرلەمانی کوردستان هەوڵی داوە چەند یاسایەک سەبارەت بە مافەکانی ئافرەتان و یەکسانکردنیان بە پیاوان دەربکات وەک یاسای بەرانگاربوونەوەی خێزان لە توندوتیژیی و یاسای باری کەسێتیی. هەروەها لە کاتی هەڵبژاردنەکاندا بە سیستەمی "کۆتا" بواری زیاتر دراوە بە ئافرەتان تا ببنە ئەندامی پەرلەمان و ئەنجوومەنی شارەکان. لەگەڵ ئەوەشدا هێشتاکە لە کوردستاندا ڕێگەیەکی دوورودرێژ لە پێشە تا ئافرەتان  بە یاسایەکی تایبەت بە "یەکسانیی نێوان نێر و مێ" بە مافەکانیان بگەن. 

